
শ্রীশ্রীকৃষ্ণকালী-পদাবলী।
১৫



(কাল কি) দণ্ডে হেন ব্যক্তি, (যার) কালী-নামে ভক্তি,

(তার ত) জীবন মরণ মায়ের কোল-বদল। ২৪॥






 








(ভৈরবী, একতালা)








(মিছে) মায়াবশে বিষয়-রসে মোজো না মন মোজো না;

মান রে প্রবোধ, কেন রে অবোধ বুঝাইলে বোঝো না।

নবদ্বার গৃহে গৃহী তুমি মন, অহরহ কর সমীর সেবন,

পবনে জীবন-ধারণ মরণ, (হরি-) চরণ স্মরণ কর না॥

কার বা কার্য্য কে তুমি কর্ত্তা, অহঙ্কারে বিমূঢ় আত্মা,

আধার অপাদান করণ কর্ত্তা, সেই এক ঠারে ভজনা॥

কমল-কাননে মলয়-খেলা, অলি গুন্ গুন্ সুধাধারা ঢালা,

(ও তার) রূপ রস রব পরশ গন্ধ, সেই আনন্দে মাতনা। ২৫॥






 










(ভৈরবী, জৎ)








কবে হ’ব মা শব-শিব, শ্রীপদ হৃদয়ে পা’ব;

(পেয়ে) পরমার্থ চরিতার্থ, চরণতলে পড়ে র’ব।

স্পন্দহীন স্থির গাত্রে, প’ড়ে র’ব উদ্ধানেত্রে,

অবিচ্ছেদে অহোরাত্রে ত্বন্নামে তন্ময় রহিব॥

বাহিরে ঘুমা’ব আমি, (তারা) অন্তরে জাগিবে তুমি,

আমি তুই কি তুমি আমি, ভেদাভেদ সব ভুলে যাব। ২৬॥






 










(ভৈরবী, জৎ)

[স্বৰ্গীয়া সহধর্ম্মিণীর উদ্দেশে]







কোথা গেছ কেমন আছ, ভুলেছ কি মনে আছে,

কি করিব কোথা যাব, দাঁড়াব আর কার কাছে।

